21 فئورال آنا ديلی گونو
   پاکيستان دولتی نين شووينيست سياستی نتيجه سينده آزينليق دا اولان اوردو ديلی ،چوخونلوغو تشکيل ائده ن بنگا ل ديلی نی قاداغان ائتميشدير.  22-21 فئورال 1952  اينجی ايلده بو سياسته موخاليف اولان بنگلادش ميللتی اؤز آنا ديلی( بنگال ديلی)نين آزاد اولماسينی طلب ائده ره ک  آکسيا کئچيردی. آنجاق پاکيستان پليسی و سيلاحلی قووه لرينين هوجومو نتيجه سينده 3 نفر ( بير اوستاد، بير طلبه وبير نفرده عدليه وظيفه ليسی ) شهيد اولدولار . 
1999اينجی ايلين نويابر آييندا بنگلادش نوماينده لری 21 فئورال همان شهيدلرين نامينه آنا ديلی گونو آدلانماسی اوچون  موراجيعت ائتديلر. يونسکو نوبتی اجلاسيندا 21 فئورالی دونيا آنا ديلی گونو اعلان ائتدی و عضو مملکتلره بيلديردیکی بو گون مکتب لرده ، اونيوئر سيته لرده ، هنری و ادبی مرکزلرده آنا ديلی نين اهمييتی حاقدا کلاسلار و دانيشيقلار آپاريلسين. آنا ديلی آنا کيمی عزيزلنسين. دونيادا دانيشيلان ديللرين حياتينين دوامی حاقدا موباحثه لر ائديليب و امکانلار آراشديريلسين.
     آنا ديلی نين اهمييتی حاقدا چوخلو کونفرانسلار و سمينارلار کئچيريليب . ديل اينسانين وارليغی و اونون آيريلماز حيصه سی دير . اينسانين مدنی، اجتماعی ، سياسی و اقتصادی کاراکترينين تکاملنده آنا ديلی نين بؤيوک اهمييتی وار. اينسانين ديلينه قاداغان قويانلار اصلينده ، بشرييتين تکاملنه و طبيعتين قانونونا ضيد اولان سيستم يا شخص لردير.ا ينسانين دوغوموايله بيرگه بخش اولونموش بو نعمتين هر هانسی بهانه ايله قاداغان اولونماسی جنايت دير.بير ديلين حذف اولونماسی بير ميللتين حذفی معناسيندادير . 
      يونئسکونون قراری و دونيادا آنا ديلی اؤز حؤرمت و دقتی نی قازانماسينا باخماياراق تاسف لر اولسون کی 21 اينجی عصرده ايران آدلانان اؤلکه ده بيزيم آنا ديليميز هله ده ياساق دير،هله ده کيتابلاريميز قاداغاندير. تورکجه يازماق قانونی جرم ساييلير . وتورکجه يازانلار ساده جه تورکجه يازديقلاری اوچون زيندان و ايشکنجه اولورلار. آنا ديليميزده اوخوماق حاققی ميز يوخدور. اوشاقلاريميزا آنا ديليميزين اؤيره نيلمه سی ياساق دير. مکتبلرده زورلا فارس ديلينی اؤيره تمکله بيزيم اوشاقلاريميزی اؤزوموزده ن بيگانه لشديريب آسيميله سياستی تطبيق اولونور.21 اينجی عصرده بيزيم اؤز اوشاقلاريميزا اؤز آدلاريميزی قويماغا حاققيميز يوخدور . 21 اينجی عصرده ايران آدلانان سياسی جغرافيادا ايالتلريميزين، شهرلريميزين، کندلريميزين، محلله لريميزين ، کوچه لريميزين ، دنيزلريميزين ، چايلاريميزين، داغلاريميزين آدی دييشيليب و فارسلاشديريلير. 
       دونيا21 فئورال آنا ديلی گونو مناسبتيله بايرام ائتسه ده بيزيم حتی تکجه بو گونوده بير بين الملل گونو کيمی بايرام ائتمه يه بئله حاققيميز يوخدور.يعنی ايلده بير گون ده اولسون بئله بيزه بو حاققی وئرميرلرکی اؤز ديليميزی عزيز توتوب بايرام ائده ک . 
    21 اينجی عصرده فارس شووينيستی، پاکيستانين 1952 اينجی ايلده کی شووينيست سياستينده ن داهادا قدار سياست توتاراق ايران آدلانان اؤلکه ده اکثرييتين ديلينی قاداغان ائديبدير . خاطيرلاماق لازيمديرکی، ايران آدلانان سياسی جغرافيادا ياشايان ميللت لرين 70% ده ن آرتيغی غير فارس دير و 30% ين اسيری ديرلر . بو اسير دوشموش ميللت لرين ايبتدائی اينسان حاقلاری تاپدالانير . آنا ديللری حتی آنا ديلی گونونده ده بئله قاداغاندير.  

    بو واسيطه ايله بوتون اينسان حاقلارينين کئشييينده دوران بين الخالق تشکيلاتلارين دققتی نی ايراندا اسير دوشموش 2 اينجی يا3 اونجو درجه لی وطنداش استاتوسونا محکوم اولان غيرفارس ميللت لرين قارا طالعينه جلب ائديريک.

      بو اؤلکه ده 35 ميليون آذربايجانلی تورکونون تورکم دئمه يه حاققی يوخدور. تورکلر او قدر تحقير اولونوب کی بير چوخو اؤز تورکلويونو دانيب و يا تورکم دئمه يه اوتانير..عربلر، بلوچ لار، گيلکلر، تورکمنلر ، لرلار، کوردلر، مازلاريندا حاقلاری آذربايجانلی لارکيمی فارس شووينيسمی نين قارا پنجه سی نين آلتيندا تاپدالانيب و تاپدالانير . 

       گونئی آذربايجان ايستيقلال پارتياسی نين نکته نظرينده ن بو ميللت لرين حاقلاری ايران ترکيبينده هئچ زامان تامين اولونا بيلمز. بلکه بو ميللت لرين تکجه قورتولوش يولو بنگلادش کيمی ايستيقلال دير. محض بونا گؤره ده بوتون ميللی حاقلاری مدافعه ائده ن شخص لری اؤز سيرالاريميزا دعوت ائده ره ک بين الخالق تَشکيلاتلاريندان دا بو حاقلارين الده ائديلمه سی اوچون اينسانی يارديم و حمايه لرينی گؤزله ييريک. 

    گونئی آذربايجان ايستيقلال پارتيياسی 21 فئورال آنا ديلی گونو مناسبتينه بوتون اينسانلاری تبريک ائديب بوتون ديللرين آزاد اولماسينی آرزولايير . اوماريق کی هئچ ببير آنا اؤز اوشاغيندان و هئچ بير اوشاق دا آناسيندان و آنا ديلينده ن محروم اولماسين .

